
Phendvula umbuto ube munye kulelelandzelako.

“Kodvwa Lenhle bewubindzeleni nalendzaba lengaka sikhatsi lesingaka?” kubuta Welile,
solo abonakala kutsi lendzaba ihle ingakholakali kahle lapha kuye. Wabatjela ngabo bonkhe
bumatima bakhe Lenhle asho nekusho kutsi kukanengi etama kubhobosa lelitfumba lebe lisolo
limfutsela, kodvwa-ke ngaso sonkhe sikhatsi make wakhe bekangamniki litfuba lekukhuluma
ngoba ungumuntfu lohlala amatasatasa. Wabatjela kutsi angafa fi, uma nje angake etame
kukhipha lesifuba sakhe.

“Watsi uma nje ngingatikhandza sengishiywe yinyanga kuyawumele sihambisise
siyowutfola lusito kulabo labanelikhono lekususa lesikhubekiso.” Kusho Lenhle asahlengetela
tinyembeti.

Batsi uma bambuta kutsi Johane bese ati yini kutsi sekonakele, wabatjela kutsi akati
kodvwa-ke bese abone ingucuko ebudlelwaneni babo naloyise lomusha, Johane. Wabatjela Lenhle
kutsi sewubhoke ngekutsi amsole, amtsetsisele nemphutsa langakhanyi kahle, njengekutsi nje
umsola kutsi sewunesingani.

“Labangani nje bangani bami... mine... singani,” washo tahushuka tilandzelana ngatimbili
futsi tinyembeti.

Wabatjela Lenhle bangani bakhe kutsi lokunye lokubuhlungu ngiko nje kutsi onkhe malanga
uma abuya esikolweni ubhekana nebumatima bekutsi avele amphocelele kutsi alale naye,
atsi angacedza bese ubuyela emsebentini Johane. Loko-ke kwakungulobangela wekutsi unina
angakwati kusibamba lesingani sakhe kulobugebengu baso. Uma sebabuya emsebentini boJohane
newakakhe bekaye angasoli nekusola NaboLenhle kutsi lowakakhe bekake weta lapha ekhaya,
watisita watisita, waphindze wesula umlomo. NaboLenhle bekacabanga kutsi ngukhona babuya
kwekucala solo bahambe ekuseni.

“Pho yena akasebenti yini kani?”” kubuta Welile.

“Iyasebenta lemphisi, mane nje, inenhlanhla yekusebenta kahle. Yehla yenyuka ngemoto
yenkapane itsengisa ngemakhathaloki, noma nini, noma kuphi lapho ifuna khona” kusho
Lenhle, abonakala kahle kutsi lomoya waboGugu wekusukuma, atifune, ayekele kuphe kukhala,
naye sewuyamngena.

“Lijabhane! Lisela! Umtsakatsi!” kusho Gugu aphefumulela etulu.

Z. Motsa, Khulumani Sive (1991)

Kusetjentiswa kwelulwimi kunamphumela muni kulendzatjana?
Imibono nemivo ibekeke kanjani kulendzatjana?

Budlelwane emkhatsini webalingisi buvetwe ngendlela lekholwakala kangakanani?

Mbali yami nginemona

Wabamuhle mbali yami letsandzekako,

Mbali yami lenjengembali lengiyitsandzako,
Ngikubuka ngikubuke ngeneliswe nguwe kuphela,
Ngikubuka ngive ngifikelwa ngumona ngawe mbali
Lapho ngikubon’ uzulelwa tiphepho netivunguvungu
Nalapho timphisi nemankentjane atidlisa satjanyana
Dvute nalaph’ uhlume khona mbali letsandzekako.

Mbali yami, ungikhanga ngikhashane ngebuhle bakho,
Ngidvonswe ngemakh’ akho lamnandzi ladvudvuta
Umphefumulo wami njalo nje nangabe ngiwahogela.

Mbali yami, ngidliwa ngumona nesikhwele ngawe
Lapho ngibona tinyosi netimvemvane seloku
Tikuvakashela njalo ngaphandle kwemvume yami.

Ngidliwa ngumona lapho kulala tintfuli,

Ngidliwa ngumona lapho ngibona timvula tikudzindza,
Ngidliwa ngumona lapho ngibona linye licembe lakho
Likhombisa kungatfokoti nekungajabuli ebusweni,
Ngidliwa ngumona lapho ngikubona imimoya yelive
Ikunyakatisa untengantenga kancane ngesizotsa
Ngobe kimi kwasengatsi naw’ uyakujabulela loko.

J. J. Thwala, Inhlabamkhosi (1991)

Sonkondlo uyiveta njani infto labhala ngayo?
Yini imizwa levuswa ngulenkondlo?
Ase ubeke ngendzawo letsatfwa nguSonkondlo kulolokwenteka kulenkondlo.

Ase ubeke mayelana nempumela nekusetjentiswa kwelulwimi kulenkondlo.

